
Polizia Foralak 92 pertsona atxilotu ditu eta 763 salaketa erregistratu ditu San Fermin jaietan
SOS Nafarroa 112 aretoan San Fermin jaiei lotutako 23.717 dei jaso eta 977 intzidentzia konpondu dituzte
2009ko uztailak 14, asteartea.  Polizia Foralak 92 pertsona atxilotu ditu San Fermin jaietan, uztailaren 6tik 13ra. Zehazki, 38 pertsona ondarearen kontrako delituengatik atxilotu dituzte (gehienak zorro lapurrak), 4 pertsona lesio delituengatik, 12 bide segurtasunaren kontrako delituengatik, 12 desobedientzia eta erresistentziagatik, 9 droga trafikoagatik, 1 desordena publikoagatik eta gainerakoak beste delitu mota batzuengatik, emakumezkoenganako tratu txarrengatik, besteak beste. 

Halaber, Polizia Foralak hiritarrei arreta emateko daukan bulegoan, Gazteluko plazan, 763 salaketa jaso dituzte. Horietatik 656 izan ebasketak dira eta 47 indarrezko lapurretak. Gainera, eraso salaketa bat jaso dute, baita borondatezko kalteengatiko 8 salaketa, tratu txarrengatiko 4 salaketa eta beste era bateko delituengatiko 42 salaketa ere. 
Zirkulazioari eta bideko segurtasunari dagokionez, Polizia Foralaren Zirkulazio ataleko agenteek zirkulazioko 63 istriputan hartu dute esku San Fermin jaietan; istripu horietan 77 ibilgailu kaltetu, bi pertsona hil (hilaren 6an eta 8an) eta 23 pertsona zauritu dira. 
Halaber, hilaren 6tik 13ra, 3.269 alkoholemia proba egin eta 12 gidari atxilotu dituzte, mozkortuta gidatzeagatik; horrez gain, 61 pertsonari salaketa administratiboak jarri dizkiete, baimendutako alkohol maila gainditzeagatik.
Azkenik, Polizia Foralak beste 532 salaketa bideratu ditu: 204 kalean pixa egiteagatik, 308 zirkulazioko eta bide segurtasuneko lege-hausteengatik eta 20 ikuskizunen arloko lege-hausteengatik. 

Tratu txarrengatik zortzi pertsona atxilotu dituzte
Polizia Foralak, San Fermin jaietako lehen zortzi egunetan, zortzi pertsona atxilotu ditu etxeko indarkeriagatik. 

Horietatik bost eztabaidan ari zirela bikoteari eraso egiteagatik atxilotu dituzte: uztailaren 6an, Burlatako udaltzaingoak herriko 20 urteko gazte bat atxilotu zuen; uztailaren 7an, 34 urteko noaindar bat eta Murchanteko 30 urteko gizonezko bat atxilotu zituzten; uztailaren 8an Erriberako 55 urteko gizon bat; eta azkenik, Atarrabiako udaltzainek 28 urteko iruindar bat atxilotu zuten. 

Poliziak, gainera, 29 urteko kalagorriar bat atxilotu du, Santiago Bideko Autobian (A-12) egindako kontrol batean; izan ere, gaztea bilatzeko, atxilotzeko eta espetxeratzeko agindu judiziala zegoen. 
Halaber, familia giroari dagokionez, agenteek 37 urteko antsoaindar bat atxilotu zuten hilaren 9an, eztabaidan ari zirela arrebari eta aitari eraso egiteagatik. Orobat, hilaren 13an, Polizia Foralak Ezkabarteko gazte bat atxilotu zuen, 21 urtekoa, ustez amari eraso egin ziolako 

SOS Nafarroak San Fermin jaiei lotutako 23.717 dei jaso eta 977 intzidentzia konpondu ditu
Nafarroako Larrialdi Agentziaren SOS Nafarroa 112 aretoan, San Fermin jaietako lehen zortzi egunetan (uztailaren 6tik 13ra), 23.717 dei jaso dituzte, Foru Erkidego osotik, eta 6.605 intzidentziatarako bitartekoak bideratu dituzte; intzidentzia horietatik 977 San Fermin jaiei lotuak zeuden.
Azken horiei dagokienez, 622 kasutan osasun arreta behar izan dute. Intzidentzien %32,48 (202) intoxikazio etilikoak eragindakoak ziren, %20,90 (130) traumatismoak eta zauriak ziren, eta %7,56 (47) politraumatismoak. Horrez gain, erasoak jasandako 15 pertsonari lagundu diete, baita drogekin intoxikatutako 6 pertsonari eta elikagaiekin intoxikatutako pertsona bati ere. 

Osasun arreta behar izan duten 622 kasuei dagokienez, gehienak (414, hau da, %66,56) Iruñako alde zaharrean gertatu dira. SOS Nafarroak koordinatutako zerbitzu horietan erakunde hauek esku hartu dute: DYA (270) Gurutze Gorria (247), Baztan Bidasoa (97) eta SEIS (5). Aipatu 622 kasu horietan, 432 pertsona osasun zentroetara eraman dituzte: 185 Virgen del Camino Ospitalera, 153 Nafarroako Ospitalera eta 85 San Martin anbulatoriora. 
Entzierroei dagokienez, uztailaren 6tik 14ra, entzierroaren ibilbidean jarritako sei larrialdi guneetan (Santo Domingo, udaletxea, Mercaderes, Estafeta, Telefonica eta zezen-plaza) 307 pertsonari eman diete arreta eta 54 osasun zentroetara eraman dituzte, askotariko zauriekin (10 adarkatuta). 

